
ᖃᓄᐃᓕᐅᕈᑕᐅᓯᒪᓂᑯᑦ: ᐃᒡᓗᕗᑦ ᑯᐊᐳᕇᓴᓐ ᐊᒻᒪᓗ ᐃᓄᐃᑦ 

ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᒃ 

ᐱᔾᔪᑎᖓ 
ᐋᖅᑭᒃᑕᐅᓂᖓ ᐃᒡᓗᕗᑦ ᑯᐊᐳᕇᓴᓐ ᐊᒻᒪᓗ ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᒃ 

ᐊᑐᖅᑕᐅᓚᐅᖅᓯᒪᙱᑦᑑᓪᓗᓂ ᐱᕚᓪᓕᕈᑎᒋᔭᐅᕗᖅ ᐃᓄᓐᓄᑦ−ᓯᕗᒃᑲᖅᑖᖑᔪᖅ ᐃᒡᓗᓕᐅᓂᕐᒥᒃ. ᑕᒪᑦᑕᓗ, 

ᐋᖅᑮᓂᓖᑦ ᐊᐅᓚᑦᓯᓂᕐᒧᑦ ᑮᓇᐅᔭᓕᕆᓂᕐᒧᓪᓗ ᑐᙵᕕᒋᓂᐊᖅᑕᖓᓂᒃ ᐊᖏᕐᕋᑦᓴᓕᐅᓚᐅᖅᑕ, ᐊᒻᒪᓗ 

ᓄᓇᕗᑦ ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᐸᕐᓇᐅᑎ, ᐋᖅᑮᔪᖃᓕᕐᓗᓂ ᐃᓄᐃᑦ 

ᒪᑭᒪᔪᓐᓇᐃᓐᓇᕈᑎᒋᓂᐊᖅᑕᖓᓂᒃ ᐸᕐᓇᐅᑎᓕᐅᕐᓗᑎᑦ, ᓴᓇᓗᑎᑦ, ᐊᒻᒪᓗ ᐊᐅᓚᑦᑎᓗᑎᑦ ᐃᒡᓗᓕᐅᕐᓗᑎᑦ 

ᐃᓄᓐᓄᑦ, ᑲᒪᒋᔭᐅᓗᓂ ᐃᓄᓐᓄᑦ. 

ᐃᓗᓕᖏᑦ: ᐃᓄᐃᑦ ᒪᑭᒪᔪᓐᓇᖅᑑᑎᑕᐅᒋᐊᓕᕐᓗᑎᑦ 
ᐊᒥᓱᓄᑦ ᐊᕐᕌᖑᓄᑦ, ᓄᓇᕗᑦ ᐃᒡᓗᑭᒃᓴᖅᑐᒻᒪᕆᐅᓯᒪᓂᖓ ᑐᑭᖃᖅᑎᑕᐅᓯᒪᕗᖅ ᐃᓄᒋᐊᓗᐊᓲᖑᒻᒪᑕ, 

ᐊᒥᓲᓗᐊᕋᑎᑦ ᓂᕈᐊᕋᑦᓴᐅᔪᑦ ᐊᔾᔨᒌᙱᑦᑐᑦ ᐃᒡᓗᐃᑦ, ᐊᒻᒪᓗ ᐊᐅᓚᔾᔪᓯᖏᑦ ᐊᐅᓚᑕᐅᔪᑦ ᓯᓚᑖᓂ ᐃᓄᐃᑦ 

ᐊᐅᓚᒍᓐᓇᙱᑕᖏᓐᓂᒃ. ᑖᒃᑯᑎᒎᓇᓕ ᐊᖏᕐᕋᑦᓴᓕᐅᓚᐅᖅᑕ, ᓄᓇᕗᑦ ᑐᙵᕕᒃ ᑎᒥᖓ ᐊᒻᒪᓗ 

ᐱᓕᕆᖃᑎᖏᑦ ᐊᓯᔾᔩᕗᑦ ᑕᒪᔅᓱᒥᖓ. 

 

ᐃᒡᓗᕗᑦ ᑯᐊᐳᕇᓴᓐ ᐊᒻᒪᓗ ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᒃ ᑕᒪᒃᑮᖑᓗᑎᒃ 

ᑐᙵᕕᒋᔭᐅᕗᖅ ᐃᓄᐃᑦ ᓇᒻᒥᓂᖅ ᐃᓱᒪᓕᐅᕈᓐᓇᕐᓂᖏᓐᓂᒃ ᐃᒡᓗᓕᐅᕐᓂᕐᒃᑯᑦ, ᑲᓱᖅᑎᑕᐅᓗᑎᑦ 

ᐊᐅᓚᑦᑎᒍᓯᖏᑦ, ᑮᓇᐅᔭᓕᕆᔭᐅᓂᖓᓗ, ᐊᒻᒪᓗ ᐊᐅᓚᑕᐅᓂᖓ ᐊᑕᐅᓯᕐᒧᑦ ᐃᓄᓐᓄᑦ−ᓯᕗᒃᑲᖅᑖᖑᔪᒥᒃ 

ᐋᖅᑭᒃᑕᐅᓯᒪᔪᖅᑎᒎᕋᔭᖅᑐᓂ. 

ᐊᒻᒪᓗ  

 

ᑕᒪᒃᑯᐊ ᐱᓕᕆᕝᕕᐅᔪᑦ ᐃᓚᒋᔭᖏᑦ ᓄᓇᕗᑦ ᑐᙵᕕᒃ ᑎᒥᖓᑕᑕ ᑕᒪᐃᓐᓅᖓᓂᖅᓴᖅ ᑕᐅᑐᙳᐊᒐᖓ 

ᓴᓇᓗᑎᑦ ᐃᓄᖕᓄᑦ, ᓴᓇᓗᑎᑦ ᐃᓄᐃᑦ ᐊᖏᕐᕋᖏᓐᓂ, ᐊᒥᓱᕈᕆᐊᖅᑕᐅᓗᑎᑦ ᐃᓄᐃᑦ ᓇᒻᒥᓂᖁᑎᖏᑦ, 

ᐊᒻᒪᓗ ᓴᓇᓗᑎᑦ ᐃᓄᐃᑦ ᓄᓇᓕᖏᓐᓂ, ᖃᐅᔨᒪᑦᑎᐊᖅᑎᑦᑎᓪᓗᑎᑦ ᐃᒡᓗᓕᐅᖅᑕᐅᓂᖏᑦ 

ᓴᙵᑦᑎᑦᑎᓂᐊᕐᒪᑦ ᐃᓄᓐᓂᒃ, ᐱᕙᓪᓕᐊᔪᓕᕆᓂᖏᓐᓂᒃ, ᐊᒻᒪᓗ ᐃᒡᓗᖁᑎᖃᕐᓂᖏᑦ ᓄᓇᕗᓕᒫᕐᒥ. 

 

ᐃᒡᓗᕗᑦ ᑯᐊᐳᕇᓴᓐ 

ᑎᓕᔭᐅᔾᔪᑎᒋᓯᒪᓴᔭᖏᑦ: 
ᐃᒡᓗᕗᑦ ᑯᐊᐳᕇᓴᓐ ᖃᑭᒍᑎᒃᓴᓕᐅᙱᑦᑑᓪᓗᓂ ᐃᓄᐃᑦ ᐃᒡᓗᓕᕆᔨᖏᑦ ᑎᒥᖓ ᑲᒪᒋᔭᓖᑦ ᐊᐅᓚᑦᑎᓗᑎᑦ 

ᐊᑭᑐᓗᐊᙱᑦᑐᓂᒃ ᐃᒡᓗᓂᑦ ᐃᖅᑲᓇᐃᔭᖅᑎᖃᐅᕐᓗᑎᑦ ᐃᓄᓐᓂᒃ. ᑲᒪᒋᓗᐊᖅᑕᖓ ᐃᒡᓗᖃᖅᑎᑦᑎᓗᑎᑦ 

ᑐᕌᖓᓂᖃᐅᙱᑦᑐᓂᒃ ᐃᖅᑲᓇᐃᔭᕐᕕᐅᔪᓄᑦ, ᑲᒪᒋᔭᖃᕐᓗᑎᑦ ᐊᑯᓂᐅᔪᒧᑦ ᐱᑕᖃᙱᓐᓂᖓᓂᒃ ᓄᓇᕗᒻᒥ 

ᐃᒡᓗᖁᑎᖃᐅᕐᓂᖏᑦ ᐊᔾᔨᒌᙱᑦᑐᓂᒃ. 

ᐊᐅᓚᑦᑎᔨᖏᑦ: 
ᑯᐊᐳᕇᓴᐅᔪᖅ ᑐᑭᒧᐊᑦᑎᑕᐅᕗᖅ ᑕᓪᓕᒪᓄᑦ ᐃᓚᒋᔭᐅᔪᓄᑦ ᑲᑎᒪᔨᓄᑦ: ᒪᕐᕉᒃ ᑎᒃᑯᐊᖅᑕᐅᓯᒪᔪᑦ ᓄᓇᕗᑦ 

ᑐᙵᑯᒃ ᑎᒥᖓᑕ ᐊᒻᒪᓗ ᐊᑕᐅᓯᖅ ᐊᑐᓂ ᐊᕕᑦᑐᖅᓯᒪᔪᓂ ᐃᓄᐃᑦ ᑲᑐᔾᔨᖃᑎᒌᖏᑦ (ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᑦ, ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᑦ, ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ). ᑕᒪᓐᓇ 

ᐊᐅᓚᑦᑎᒍᓯᑉ ᐋᖅᑭᒃᓯᒪᓂᖓ ᖃᐅᔨᒪᑦᑎᐊᖅᑎᑦᑎᓂᓕᒃ ᓇᓕᒧᒌᒃᑲᓗᐊᕐᒪᖔᕐᒥᒃ ᐊᕕᑦᑐᖅᓯᒪᔪᓄᑦ 

ᑐᑭᓯᐅᒪᑎᑦᑎᓪᓗᑎᑦ ᓯᕗᓕᖅᑎᐅᔪᓂᒃ ᑕᒪᐃᓐᓂ ᓄᓇᕗᒻᒥ. 

ᐊᐅᓚᓂᖏᑦ: 

• ᐸᕐᓇᑕᐅᓂᖏᑦ ᐅᐸᓗᖓᐃᔭᖅᑕᐅᓂᖏᓪᓗ ᐊᑭᑐᓗᐊᙱᑦᑐᑦ ᐃᒡᓗᓕᐅᖅᑕᐅᔪᑦ ᐃᓄᓐᓄᑦ 

• ᐊᐅᓚᑦᓯᓂᖅ ᐊᑯᓂᐅᔪᒧᑦ ᐃᖏᕐᕋᓂᖃᕐᓂᐊᕐᓂᖓᓄᑦ ᐊᒻᒪᓗ ᐋᖅᑭᐅᒪᑎᑕᐅᓂᖏᖕᓄᑦ ᐃᒡᓗᐃᑦ 

ᐃᓄᐃᑦ ᓇᒻᒥᓂᖁᑎᒋᔭᐅᔪᑦ ᐃᒡᓗᐃᑦ 

ᐱᕚᓪᓕᕈᑎᖏᑦ: 

• ᒪᓕᒐᕋᓛᑦ ᐊᖏᖅᑕᐅᓯᒪᔪᑦ – ᐊᒃᑑᕝᕙ 2025 

• ᐃᖏᕐᕋᑎᑕᐅᓂᖓ ᐱᒋᐊᕐᓗᒍ – ᐄᐳᕈᓪ 2026 

 

ᐃᒡᓗᕗᑦ ᑯᐊᐳᕇᓴᓐ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐊᑐᕋᒃᓴᖃᖅᑎᑦᑎᔪᖅ ᑲᒪᒋᔭᖃᓪᓚᑦᑖᕐᓗᑎᑦ ᓴᓇᓗᑎᑦ 

ᐊᒻᒪᓗ ᐊᐅᓚᑦᑎᓗᑎᑦ ᐊᖏᕐᕋᕆᔭᐅᔪᓂᒃ ᐊᔾᔨᖃᕐᓗᒋᑦ ᐃᓄᐃᑦ ᐃᓅᓯᖏᑦ ᐊᒻᒪᓗ ᐊᑐᕈᒪᔭᖏᑦ − ᓄᑖᕐᓂᒃ 

ᐱᕕᖃᖅᑎᑦᑎᓯᓐᓈᓕᕐᓗᑎᑦ ᓴᓇᔨᐅᓂᕐᒥᒃ, ᓇᒻᒥᓂᖁᑎᒋᔭᐅᔪᑦ ᐱᕙᓪᓕᐊᒍᑎᒋᔭᐅᓕᕐᓗᑎᑦ, ᐊᒻᒪᓗ 

ᑎᑎᖅᑐᒐᐅᔭᖅᓯᒪᓂᖏᓐᓂᒃ. 

 

ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᑦ 
ᐊᑭᖏᑦ: $135 ᒥᓕᐊᓐ ᑮᓇᐅᔭᑦ 

ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᑦ, ᐊᖏᖅᑕᐅᓚᐅᖅᓯᒪᔪᑦ ᐊᒡᒌᓯ 2025−ᖑᑎᓪᓗᒍ, 

ᐊᓯᔾᔨᖅᑕᓗᐊᙱᑦᑎᑦᑎᔪᖅ, ᐃᓄᓐᓄᑦ ᐊᐅᓚᑕᐅᔪᖅ ᑮᓇᐅᔭᑎᒍᑦ ᑐᙵᕕᒋᔭᐅᖓᔭᖓᕐᓗᓂ 

ᐃᑲᔪᖅᑐᖅᑕᐅᖁᓪᓗᒍ ᐊᑭᑐᓗᐊᙱᑦᑐᒥᒃ ᐃᒡᓗᐃᑦ ᓴᓇᔭᐅᓂᖏᓐᓂᒃ, ᓄᑖᕈᕆᐊᖅᑕᐅᓗᑎᑦ, ᐊᒻᒪᓗ 

ᐋᖅᑭᐅᒪᑎᑦᑎᒍᑎᓂᒃ. 

 

ᑖᒃᑯᐊ ᑮᓇᐅᔭᑦ ᐱᕙᓪᓕᐊᒍᑎᖃᖅᑐᑦ $422 ᒥᓕᐊᓐ ᑮᓇᐅᔭᑦ ᐊᔾᔨᐅᙱᑦᑐᓂᒃ ᑐᙵᕕᓖᑦ 

ᑮᓇᐅᔭᖅᑖᕆᔭᐅᓯᒪᔪᑦ ᑕᐃᑲᙵᑦ ᑮᓇᐅᔭᖅᑐᕈᑎᒃᓴᑦ 2022−ᒥ ᓴᖅᑭᖅᑎᑕᐅᓚᐅᖅᓯᒪᔪᓂᒃ, ᓯᕗᓪᓕᕐᒥᒃ 

ᒐᕙᒪᑐᖃᒃᑯᑦ ᑮᓇᐅᔭᖃᖅᑎᑦᑎᒋᐊᙵᓚᐅᖅᓯᒪᒻᒪᑕ ᐃᓕᓴᖅᓯᓪᓗᑎᑦ ᐃᓄᐃᑦ ᐱᔪᓐᓇᐅᑎᖃᕐᓗᑎᑦ ᐃᒡᓗᑦ 

ᑎᑎᖅᑐᒐᐅᔭᖅᓯᒪᓂᖏᓐᓂᒃ ᐊᒻᒪᓗ ᐊᐅᓚᑕᐅᓂᖏᓐᓂᒃ, ᐊᒻᒪᓗ ᐃᓚᒃᑲᓐᓂᖏᑦ $98 ᒥᓕᐊᓐ ᑮᓇᐅᔭᑦ 

ᑐᓂᔭᐅᓯᒪᔪᑦ ᓄᓇᓕᐸᐅᔭᕐᒦᑦᑐᑦ, ᐅᖓᓯᒃᑐᒦᑦᑐᑦ ᐊᒻᒪᓗ ᐅᑭᐅᖅᑕᖅᑐᒦᑦᑐᑦ ᓄᓇᖃᖅᑳᖅᓯᒪᔪᑦ 

ᐃᒡᓗᓕᐅᖅᑕᐅᓂᖏᖕᓄᑦ ᖃᓄᖅᑑᕈᑎᒥᒃ (URNIHS). 

ᐱᔾᔪᑎᖏᑦ ᐊᒻᒪᓗ ᐱᓇᓱᐊᖓᖏᑦ: 

• ᒪᑭᒪᔪᓐᓇᖅᑎᑕᐅᓗᓂ ᐃᓄᓐᓄᑦ−ᓯᕗᒃᑲᖅᑖᖑᔪᑦ ᐃᒡᓗᓕᕆᓂᕐᒥᒃ ᐊᐅᓚᑦᑎᓂᖅ 

ᐊᖏᕐᕋᑦᓴᓕᐅᓚᐅᖅᑕᑎᒍᑦ 

• ᑮᓇᐅᔭᓂᒃ ᐊᑐᒃᑲᓐᓂᖅᑐᖃᕐᓗᓂ ᐃᒡᓗᓕᐅᕈᑎᒃᓴᐅᔪᑦ ᑮᓇᐅᔭᑦ ᐃᓯᖅᐸᓪᓕᐊᔪᓂᒃ ᐊᒻᒪᓗ ᐊᒥᐊᒃᑯᓂ 

ᓯᕗᓂᒃᓴᒥ ᐃᒡᓗᓕᐅᖅᑐᖃᓛᕐᓗᓂ 

• ᐃᑲᔪᖅᑐᐃᓗᑎᑦ ᐊᑯᓂᐅᔪᒧᑦ ᐋᖅᑭᐅᒪᐃᓐᓇᖅᑎᑦᑎᓂᖅ ᐊᒻᒪᓗ ᓄᑖᕈᕆᐊᕐᓗᑎᑦ ᐃᓄᐃᑦ 

ᐃᒡᓗᖁᑎᖏᑦ ᐱᖁᑏᑦ 

• ᐱᕈᖅᐸᓪᓕᐊᑎᑕᐅᓗᓂ ᑮᓇᐅᔭᖃᕐᕕᒃ ᓯᕗᓂᒃᓴᒥ ᓴᓂᕐᕙᐃᕕᐅᓛᕐᓗᑎᑦ ᐊᒻᒪᓗ ᑮᓇᐅᔭᓂᒃ 

ᐊᑐᒃᑲᓐᓂᕐᓗᑎᑦ ᐊᑭᑐᓗᐊᙱᑦᑐᑦ ᐃᒡᓗᐃᑦ ᓴᓇᔭᐅᓂᖅᓴᐅᒃᑲᓐᓂᕐᓗᑎᑦ 

 

ᑮᓇᐅᔭᑦ ᖃᐅᔨᒪᑦᑎᐊᖅᑎᑦᑎᓂᐊᖅᑐᑦ ᐃᓄᐃᑦ ᐊᐅᓚᑦᑎᒐᓗᐊᕐᒪᖔᕐᒥᒃ ᑮᓇᐅᔭᖅᑎᒍᑦ ᐃᓱᒪᓕᐅᕈᑕᐅᔪᓂᒃ, 

ᑮᓇᐅᔭᑦ ᐊᑐᕋᒃᓴᓂᒃ ᐃᓄᓐᓃᑦᑎᑕᐅᓯᓐᓈᕐᓗᑎᑦ, ᐃᑲᔪᖅᑐᖅᑕᐅᓗᑎᓪᓗ ᐃᓄᐃᑦ ᓯᕗᓪᓕᐅᑎᖁᔭᖏᑦ, 

ᐊᒻᒪᓗ ᓯᕗᓂᒃᓴᓕᐅᕐᓗᑎᑦ ᐃᒡᓗᐃᑦ ᒪᑭᒪᑎᑕᐅᔪᓐᓇᓛᕐᒪᑕ ᓯᕗᓂᒥ. 

 

ᖃᓄᖅ ᐱᓕᕆᖃᑎᒋᔾᔪᑕᐅᔪᓐᓇᕐᒪᖔᑦᑎᒃ ᐊᑕᐅᑦᑎᒃᑯᑦ 
ᐃᒡᓗᕗᑦ ᑯᐊᐳᕇᓴᓐ ᐊᒻᒪᓗ ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᒃ ᐊᑕᐅᓯᕐᒥᒃ 

ᐊᐅᓚᑦᑎᒍᓯᓕᐅᓲᖅ − ᐊᐅᓚᑦᓯᔾᔪᑎᖏᑦ ᐊᒻᒪᓗ ᑮᓇᐅᔭᓕᕆᓂᕐᒥᒃ ᐊᐅᓚᑦᓯᖁᓪᓗᒋᑦ 

ᐃᓄᓐᓄᑦ−ᓯᕗᒃᑲᖅᑖᕆᔭᑦ ᐃᒡᓗᓕᕆᓂᕐᓗ. 

• ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᑦ ᐊᑯᓂᐅᔪᒧᑦ ᑮᓇᐅᔭᖃᖅᑎᑦᑎᓂᓕᒃ ᐊᒻᒪᓗ ᑮᓇᐅᔭᑦ 

ᐊᑐᖅᑕᐅᔪᑦ ᐊᓯᔾᔨᖅᑕᓗᐊᕌᓗᒃᑕᐃᓕᑎᑦᑎᓂᓖᑦ. 

• ᐃᒡᓗᕗᑦ ᑯᐊᐳᕇᓴᓐ ᑐᑭᒧᐊᑦᑎᑦᑎᓲᑦ ᑮᓇᐅᔭᑦ ᐊᑐᖅᑕᐅᔪᓂᒃ ᐱᓕᕆᐊᖑᔪᓄᑦ ᒪᓕᑦᑐᒋᑦ ᐃᓄᐃᑦ 

ᓯᕗᓪᓕᐅᑎᖁᔭᖏᑦ ᐊᒻᒪᓗ ᓄᓇᓖᑦ ᐊᑐᕈᒪᓛᖅᑕᖏᑦ ᓴᖅᑭᖅᓯᒪᔪᑦ. 

 

ᑕᒪᒃᑮᒃ, ᐋᖅᑮᔫᒃ ᐃᓄᐃᑦ ᐱᓕᕆᕝᕕᖓ ᒪᑭᒪᓗᓂ, ᓯᕗᓪᓕᖅ ᐊᐅᓚᔾᔪᓯᖅ ᐊᔾᔨᐅᙱᑦᑐᖅ ᓯᕗᓪᓕᖅᐹᖑᓪᓗᓂ 

ᓄᓇᕗᒻᒥ, ᐃᒡᓗᓕᐅᕈᓐᓇᖅᑐᖅ ᐊᐅᓚᑦᓯᓗᑎᑦ ᒪᑭᒪᑎᒐᒃᓴᓂᑦ ᐊᒥᓱᓄᑦ ᐊᕐᕌᒎᓂᐊᖅᑐᓄᑦ. 

 

ᐊᑭᑐᓗᐊᙱᓪᓗᑎᑦ ᐊᑭᓕᖅᓱᖅᑕᐅᔪᓐᓇᕋᔭᖅᑐᑦ ᐊᒻᒪᓗ ᐊᑯᓂᐅᔪᒧᑦ ᑕᒪᒃᑯᐊ 

ᑕᐃᒪᐃᒍᓐᓇᕋᔭᕐᓗᑎᑦ 
ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᒃ ᐊᒻᒪᓗ ᐃᒡᓗᕗᑦ ᑯᐊᐳᕇᓴᓐ ᐋᖅᑭᒃᓱᖅᑕᐅᓯᒪᓂᓖᑦ ᐃᒡᓗᐃᑦ 

ᐊᑭᓕᖅᓱᖅᕋᒃᓴᐅᓂᐊᕐᒪᑕ, ᒪᑭᒪᑎᒐᒃᓴᐅᓗᑎᑦ, ᐊᒻᒪᓗ ᐊᑕᐅᓯᕐᒨᖓᑎᑕᐅᑐᐃᓐᓇᙱᓪᓗᑎᑦ 

ᐊᓯᔾᔨᖅᑕᕈᓐᓇᕐᓗᑎᑦ, ᐃᑲᔪᖅᑐᐃᓂᖃᖅᑐᑦ ᐃᓄᐃᑦ ᓄᒃᑎᖃᑦᑕᕐᓂᖏᑦ ᐊᒻᒪᓗ ᐃᓛᒃᑰᖓᓂᖏᑦ 

ᐊᓂᒍᖅᐸᓪᓕᐊᑎᓪᓗᒍ. 

 

ᐊᑭᑐᓗᐊᙱᔾᔪᑎᒋᔭᐅᒐᔭᕐᓂᖓ ᑮᓇᐅᔭᖃᖅᑎᑕᐅᔪᑎᒍᑦ ᑐᙵᕕᖃᕐᓗᒍ ᐋᖅᑭᒃᓯᒪᓂᓕᒻᒥᒃ ᑲᑎᑕᐅᓯᒪᔪᑦ 

ᑮᓇᐅᔭᑦ ᐊᑐᖅᑕᐅᔪᑦ ᑮᓇᐅᔾᔭᒃᓵᕆᔭᐅᒐᔭᖅᑐᑦ ᑕᐃᑲᙵᑦ $135 ᒥᓕᐊᓐ ᑮᓇᐅᔭᑦ ᐃᓄᐃᑦ 

ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᖓᓂ ᐊᑐᖅᑐᐊᕐᓂᕐᒧᑦ ᐊᑭᓕᐅᑕᐅᔪᑦ ᑮᓇᐅᔭᑦ ᐃᓯᖅᐸᓪᓕᐊᓂᖏᑦ 

ᐊᑭᓕᐅᑎᒋᔭᐅᒐᔭᖅᑐᑦ ᐃᒡᓗᕗᑦ ᐊᐅᓚᑦᑎᓂᕐᒧᑦ ᐊᑭᖏᓐᓂᒃ. ᐃᒡᓗᕗᑦ ᐸᕐᓇᑕᐅᓯᒪᓂᖓ ᑎᑭᑕᐅᓇᓱᐊᖅᑐᖅ 

ᐊᑐᐃᓐᓇᐅᒪᑎᑦᑎᓗᑎᑦ ᐱᖓᓱᓂᒃ ᐃᒡᓗᕈᓯᓕᓐᓂᒃ ᐊᑭᑐᓗᐊᑎᑦᑐᓂᒃ ᐊᑐᖅᑐᐊᖅᑕᐅᔪᓐᓇᕐᓗᑎᑦ ᐃᒡᓗᐃᑦ 

ᑕᖅᑭᒧᑦ ᐊᑕᐅᓯᕐᒧᑦ ᐊᑭᖃᕐᓗᒋᑦ ᐃᒪᓐᓇᐸᓗᒃ $1,800, ᐊᒥᓲᓂᖏᑦ ᐱᔮᕆᔭᐅᓯᒪᔪᑦ ᓄᓇᕗᒻᒥ ᒪᕐᕉᒃ 

ᐃᒡᓗᓕᕆᓂᕐᒧᑦ ᐱᓕᕆᐊᕆᔭᐅᓗᐊᖅᑑᒃ ᕿᑎᐊᓃᑦᑎᑕᐅᓪᓗᑎᑦ ᐊᑭᓕᖅᓱᖅᑕᐅᔭᕆᐊᖃᓲᖏᑦ. 

 

ᑕᒪᓐᓇ ᐱᕚᓪᓕᕐᓂᖏᑕ ᓇᓗᓇᐃᕈᑎᖓ ᐊᔾᔨᒋᔭᒃᓴᐅᓂᖓᓂᒃ ᐅᖃᐅᑕᐅᔪᓐᓇᖅᑐᖅ 

ᐊᑭᑭᓪᓕᒋᐊᖅᓯᒪᑎᑕᐅᓲᑦ ᐊᑐᖅᑐᐊᖅᑐᑦ ᐱᖓᓱᓄᑦ ᐃᒡᓗᕈᓯᓕᓐᓄᑦ ᓄᓇᕗᑦ ᒐᕙᒪᖏᑕ ᐃᖅᑲᓇᐃᔭᖅᑎᖏᑦ 

ᐊᖏᕐᕋᕆᓲᖏᑦ, ᐅᖃᐅᑕᐅᓯᒪᓪᓗᑎᑦ ᓄᓇᕗᑦ ᒐᕙᒪᖏᑕ ᐃᖅᑲᓇᐃᔭᖅᑏᑦ ᐃᒡᓗᖏᑦ ᐊᑐᐊᒐᑉ (2019), 

ᐊᒻᒪᓗ ᑕᐃᑲᓃᑦᑐᓂ ᖁᓛᓂᑦᑎᐊᖅ ᐊᒥᓲᓛᖑᔪᓐᓇᖅᑐᑦ ᑭᒃᑯᑐᐃᓐᓇᕐᓄᑦ ᐃᒡᓗᐃᑦ ᐊᑐᖅᑐᐊᖅᑕᐅᔪᑦ 

ᐊᑭᖏᑦᑕ ᐃᓱᓕᓐᓂᖓ $1792 ᑕᖅᑭᒧᑦ ᐋᖅᑭᒃᑕᐅᓯᒪᔪᑦ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᒪᙵᓄᑦ. 

ᑭᓴᖅᑕᐅᓗᓂ ᑕᒪᓐᓇ ᐊᑭᑐᓗᐊᙱᓐᓂᕆᒋᐊᓕᖓ ᑕᒪᒃᑯᓄᖓ ᐊᑯᕐᖓᖏᖕᓄᑦ ᐱᓕᕆᐊᕐᓄᒃ, ᐃᒡᓗᕗᑦ 

ᐃᓄᐃᑦ ᐃᓚᒌᑦᑐᓂᒃ ᐊᓯᔾᔨᖅᑕᓗᐊᙱᑦᑐᓂᒃ ᐊᓯᐊᑎᒍᑦ ᐃᒡᓗᖃᖅᑎᑦᑎᔪᑦ ᐱᔭᐅᔪᓐᓇᖅᑐᓂᒃ, ᐱᐅᔫᓪᓗᑎᑦ, 

ᐊᒻᒪᓗ ᑐᕌᖓᓂᖃᙱᑦᑐᑦ ᐃᖅᑲᓇᐃᔭᕐᓂᕐᒧᑦ. 

 

ᐊᔾᔨᒋᙱᓐᓂᖓᓕ ᑕᑯᓐᓈᖅᑐᒍ, ᐊᑭᖏᑦ ᐊᑐᖅᑐᐊᕐᓂᕐᒧᑦ ᐃᖃᓗᓐᓂ ᐊᒻᒪᓗ ᐊᓯᖏᓐᓂᒃ ᓄᓇᕗᑦ 

ᓄᓇᓕᖏᓐᓂ ᐅᖓᑕᔨᐅᒻᒪᕆᑦᑐᑦ ᑕᒪᒃᑯᓂᖓ ᖁᑦᑎᓐᓂᕆᔭᐅᔪᓂᒃ, ᐊᑕᐅᓯᕐᒥᒃ ᐃᒡᓗᕈᓯᓕᒃ ᐃᒡᓗᐃᑦ 

ᐱᐅᔪᓂᒃ ᓇᒻᒥᓂᖁᑎᖏᔭᐅᔪᓂᒃ ᓲᕐᓗᒃ ᓄᓇᔅᑖᑉ ᐃᒡᓗᐊᓗᒻᒥ ᑲᑎᙵᐅᖅᑐᑦ ᐃᒡᓗᐃᑦ ᐱᒋᐊᓲᖑᒻᒪᑕ 

ᐃᒪᓐᓇᐸᓗᒃ $2,900 ᑕᖅᑭᒧᑦ ᐊᒻᒪᓗ ᐊᖏᓂᖅᓴᐃᑦ ᐱᖓᓱᓂᒃ ᐃᒡᓗᕈᓯᓖᑦ ᐃᒪᓐᓇᒻᒪᕆᐊᓘᓲᖑᓪᓗᑎᑦ 

$3,000 ᐅᖓᑖᓄᓪᓘᓐᓃᑦ [ᐊᔅᑐᕈ ᐃᒡᓗᐊᓗᒻᒥ ᐱᖁᑎᖏᑦ, 2025]. ᑕᒪᓐᓇ ᑕᑯᒃᓴᐅᑎᑦᑎᔪᖅ 

ᐊᑭᑐᓗᐊᙱᓐᓂᖓ ᐃᒡᓗᕗᑦ ᐋᖅᑭᒃᓯᒪᓂᖓᓂᒃ ᑕᑯᒃᓴᐅᑎᑦᑎᓯᓐᓈᖅᑐᑎᑦ ᐊᑭᖏᑦ 

ᐊᔾᔨᒌᙱᓗᐊᕌᓗᖃᑦᑕᕐᓂᖏᑦ ᓄᓇᕗᒻᒥ ᐃᒡᓗᐃᑦ ᐊᑭᓕᖅᓱᖅᑕᐅᖃᑦᑕᕆᐊᖃᕐᓂᖏᑦ. 

 

ᒪᑭᒪᔪᓐᓇᕐᓂᖓ ᐋᖅᑭᒃᑕᐅᓯᒪᕗᖅ ᑕᒪᔅᓱᒧᖓ ᐋᖅᑭᒃᓯᒪᓂᐅᒐᔭᖅᑐᒧᑦ. ᑮᓇᐅᔭᖃᕐᕕᒃ ᐸᐸᑦᑎᔪᑦ 

ᑐᙵᕕᖓᓂᒃ, ᐊᓯᔾᔨᓗᐊᖅᑕᙱᑦᑐᒥᒃ ᐊᑭᓕᖅᓱᐃᓂᖃᖅᑐᓂ ᐃᑲᔪᖅᑐᐃᔾᔪᑏᑦ ᐃᖏᕐᕋᔾᔪᑎᓄᑦ, ᐊᒻᒪᓗ 

ᑮᓇᐅᔭᓂᒃ ᐊᑐᓕᖅᑭᑦᑎᓂᓕᒃ ᑮᓇᐅᔭᖅᑖᕆᔭᐅᓲᑦ ᐱᕈᖅᐸᓪᓕᐊᒍᑎᖏᔭᐅᓗᑎᑦ. ᑕᒪᓐᓇ ᐋᖅᑮᓂᓕᒃ 

ᓇᒻᒥᓂᖅ ᒪᑭᒪᔪᓐᓇᕋᔭᕐᓂᖓᓂᒃ ᐃᒡᓗᓕᕆᔾᔪᓯᖅ ᓴᙵᑦᑎᓂᖃᖅᐸᓪᓕᐊᒐᔭᖅᑐᓂ ᐊᓂᒍᖅᐸᓪᓕᐊᑎᓪᓗᒍ, 

ᑕᑎᖃᕈᓐᓃᖅᑎᑦᑎᔪᖅ ᕿᓚᒥᐅᔪᒃᑯᑦ ᒐᕙᒪᒃᑯᑦ ᐱᓕᕆᐊᖏᓐᓂᒃ ᐊᒻᒪᓗ ᒐᕙᒪᒃᑯᑦ 

ᑮᓇᐅᔭᖅᑐᕈᑎᒃᓴᓕᐅᕐᓂᕆᕙᑦᑕᖏᑦ ᑐᒃᓯᕌᕆᔭᐅᓲᕐᓂᒃ. 

 

ᓅᖃᑦᑕᕈᓐᓇᕐᓗᑎᑦ ᑐᑭᓕᒃ ᐃᓱᒪᖅᓱᕈᓐᓇᕐᓂᖅ ᓇᒻᒥᓂᖅ ᐃᓱᒪᓕᐅᕐᓂᖏᑎᒍᑦ. ᐃᒡᓗᖃᕐᓗᓂ 

ᑐᕌᖓᙱᑦᑐᒥᒃ ᑲᓱᖅᓯᒪᙱᑦᑐᓂᒃ ᐃᖅᑲᓇᐃᔭᕐᕕᒻᒧᑦ, ᐃᒡᓗᕗᑦ ᐃᓄᓐᓂᒃ ᓄᒃᑎᕈᓐᓇᑎᑦᑎᔪᖅ ᐃᓄᓐᓂᒃ 

ᐃᓚᒌᓂᒃ, ᐃᓕᖅᑯᓯᕐᒥᓂᒃ ᐊᑐᕐᓗᑎᑦ, ᐅᕝᕙᓘᓐᓃᑦ ᑕᐃᒪᐃᒍᓐᓇᖅᑎᑕᐅᓗᑎᑦ, ᐃᖅᑲᓇᐃᔮᕐᒧᑦ 

ᑲᓱᖅᓯᒪᙱᓐᓂᖓᓄᑦ ᐃᒡᓗᐃᑦ. ᐋᖅᑭᒃᓯᒪᓂᖓ ᑕᒪᓐᓇ ᐊᖅᑯᑎᓕᐅᖅᐸᓪᓕᐊᒍᑕᐅᔪᓐᓇᕐᒥᔪᖅ 

ᓇᒻᒥᓂᖅᑖᕐᓗᓂ ᑖᒃᑯᑎᒎᓇᖅ ᐋᖅᑭᒃᓯᒪᔪᖅᑎᒍᑦ, ᓂᕆᐅᒋᔭᒃᓴᐅᔪᑦ ᐊᑐᖅᑐᐊᕈᑎᓄᑦ ᐊᒻᒪᓗ ᑮᓇᐅᔭᑦ 

ᐊᑐᖅᑕᐅᒃᑲᓐᓂᕐᓂᖏᑦ ᖃᓄᖅᑑᕈᑏᑦ ᐅᐸᓗᖓᐃᖅᓯᒍᓐᓇᕋᔭᖅᑐᑦ ᐃᓄᐃᑦ ᐃᓚᒌᓂᒃ ᓇᖕᒥᓂᖅᑖᓛᕐᓗᑎᑦ 

ᓯᕗᓂᒥ. 

ᑕᒪᒃᑭᑎᒍᑦ, ᑕᒪᒃᑯᐊ ᐋᖅᑭᒍᑎᒋᔭᐅᒍᓐᓇᖅᑐᑦ ᑮᓇᐅᔭᖅᑎᒍᑦ ᓈᒻᒪᑦᑐᓂᒃ, ᐃᓄᓐᓄᑦ ᑐᑭᑖᕈᑎᒋᔭᐅᓯᒪᔪᑦ 

ᐊᐅᓚᑦᑎᒍᓯᕐᓂᒃ, ᓯᕗᒧᐊᒃᑎᑦᑎᓂᓕᒃ ᐊᑭᑐᓗᐊᙱᑦᑑᓂᐊᕐᓂᖓᓄᑦ, ᓴᐳᒻᒥᐅᓯᖅᓯᒪᓗᑎᓪᓗ ᐊᑯᓂᐅᔪᒧᑦ 

ᒪᑭᒪᔪᓐᓇᕐᓂᐊᕐᒪᑕ, ᐊᒻᒪᓗ ᐅᑎᖅᑎᑦᑎᓂᓕᒃ ᐃᓄᐃᑦ ᓄᒃᑎᖃᑦᑕᕐᓂᖏᓐᓂᒃ ᐃᓅᓯᖃᕐᒪᑕ ᐊᒻᒪᓗ 

ᐃᓛᒃᑰᖓᓗᑎᑦ ᓇᒻᒥᓂᖅ ᐃᒡᓗᖃᕈᓐᓇᕐᓂᖏᑦ ᐊᔾᔨᒌᙱᑦᑐᓂᒃ. 

ᒐᕙᒪᑐᖃᒃᑯᑦ ᐱᓕᕆᖃᑎᒋᔭᐅᓂᖏᑦ ᐊᒻᒪᓗ ᓴᓇᓗᑎᑦ ᑲᓇᑕᒥ ᐊᖏᕐᕋᖏᓐᓂᒃ 

ᐱᓕᕆᐊᖅ 
ᐄᐳᕈᓪ 2025-ᖑᑎᓪᓗᒍ, ᑲᓇᑕᒥ ᒐᕙᒪᖏᑦ ᓴᖅᑮᓚᐅᖅᓯᒪᕗᑦ ᓴᓇᓗᑎᑦ ᑲᓇᑕᒥ ᐊᖏᕐᕋᖏᓐᓂᒃ (BCH) 

ᐱᓕᕆᐊᕐᒥᒃ, ᑲᓇᑕᒥ ᐱᓇᓱᐊᒐᕆᔭᖅ ᓱᑲᓐᓂᖅᓴᐅᖁᓪᓗᒋᑦ ᐃᒡᓗᐃᑦ ᓴᓇᔭᐅᓂᖏᑦ 

ᐊᒥᓱᕈᖅᐸᓪᓕᐊᑎᑦᑎᓂᖃᖅᑎᓪᓗᒋᑦ, ᖃᓄᖅᑑᖅᓯᒪᓗᑎᑦ, ᐊᒻᒪᓗ ᑭᒃᑯᑐᐃᓐᓇᐃᑦ ᓄᓇᐃᑦ 

ᐊᑐᖅᑕᐅᔪᓐᓇᕋᔭᖅᑐᑦ ᐱᕙᓪᓕᐊᒍᑎᖏᔭᐅᓗᑎᑦ ᐃᒡᓗᖃᕐᕕᒃᓴᐅᔪᑦ. ᑐᓴᖅᑎᑦᑎᒍᑎᒥ, 700 ᐃᒡᓗᐃᑦ 

ᓄᓇᕗᒻᒨᖅᑕᐅᓂᐊᕐᓂᕋᖅᓯᒪᔪᑦ, ᐃᓕᓴᖅᓯᓪᓗᑎᑦ ᓄᓇᕗᒻᒥ ᐃᒡᓗᑖᕆᐊᖃᒻᒪᕆᓐᓂᖓ. 

 

ᑐᓴᖅᑎᑦᑎᒋᐊᙵᖅᓯᒪᓂᖓ ᐅᖃᐅᓯᖃᖅᓯᒪᒐᓗᐊᖅᑐᓂ ᐱᓕᕆᖃᑎᒋᔭᐅᓂᐊᕐᓂᖏᓐᓂᒃ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᙵᓂᒃ, ᐊᑐᓕᖅᑎᑕᐅᓂᖓᓕ ᒫᓐᓇ ᑲᔪᓯᓂᖃᖅᑐᖅ ᐱᖓᓲᓪᓗᑎᑦ ᑎᒥᐅᔪᑦ 

ᐋᔩᕋᖅᑐᑎᑦ ᑕᐃᑲᓂ ᓴᓇᔭᐅᓂᖓ ᑲᓇᑕᒥ ᐃᒡᓗᒃᓴᑦ (ᐃᒡᓗᓕᕆᓂᕐᒧᑦ ᐱᖁᑎᕐᔪᐊᑦ ᐊᒻᒪᓗ ᓴᓇᔨᖏᑦ 

ᑲᓇᑕᒥ), ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᙵᓂᒃ, ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓ. 

 

ᑖᓐᓇ ᓄᑖᖅ ᑐᙵᕕᖓ ᐊᔾᔨᓕᒃ ᑲᑐᔾᔭᐅᓯᒪᓪᓗᓂ ᐃᓕᓴᖅᓯᓂᖏᑦ ᐃᓄᐃᑦ 

ᐱᓕᕆᐊᖃᖃᑕᐅᓪᓚᑦᑖᕆᐊᖃᕐᓂᖏᑦ ᐃᓱᒪᓕᐅᖁᓐᓇᕐᓗᑎᓪᓗ ᓄᓇᕗᒻᒥ ᐃᒡᓗᓕᐅᖅᑕᐅᓇᓱᐊᖅᑐᓂᒃ. 

ᐃᒡᓗᕗᑦ ᑯᐊᐳᕇᓴᓐ ᐊᒻᒪᓗ ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᒃᖓᓗ ᒫᓐᓇ 

ᐋᖅᑭᒃᓯᒪᓕᖅᑎᓪᓗᒋᒃ, ᓄᓇᕗᑦ ᑐᙵᕕᒃ ᑎᒥᖓ ᐅᐸᓗᖓᐃᖅᓯᒪᓕᖅᑐᑦ ᓯᕗᒃᑲᖅᑕᖅᑎᐅᑎᒋᔭᐅᓗᑎᑦ 

ᐊᐅᓚᑦᑎᓗᑎᑦ ᓄᓇᕗᒻᒥ 700-ᓂᒃ ᓴᓇᓗᑎᑦ ᑲᓇᑕᒥ ᐃᒡᓗᒃᓴᓂᑦ ᓴᓂᕐᕙᐃᕕᐅᓯᒪᓂᖏᓐᓂᒃ, 

ᖃᐅᔨᒪᓇᑦᑎᐊᖅᑎᑦᑎᔪᑦ ᑕᒪᒃᑯᐊ ᐃᒡᓗᒃᓴᑦ ᐃᓄᖕᓄᑦ ᑎᑎᖅᑐᒐᐅᔭᖅᑕᐅᓯᒪᒐᓗᐊᕐᒪᖔᕐᒥᒃ, ᓄᓇᓕᓐᓄᑦ 

ᑲᒪᖏᔭᐅᓗᑎᑦ, ᐊᒻᒪᓗ ᓴᓇᔭᐅᓗᑎᑦ ᐅᑭᐅᖅᑕᖅᑐᑉ ᐊᕙᑎᖓᓄᑦ ᓈᒻᒪᑦᑑᓗᑎᑦ. 

 

ᐊᔾᔨᒌᙱᓪᓗᑎᑦ ᖃᓄᐃᑦᑑᓂᖏᑕ ᐊᒻᒪᓗ ᖃᓄᖅᑑᖅᓯᒪᓂᖏᑦ ᐃᒡᓗᒃᓴᑦ 

ᓴᓇᔭᐅᓂᖓᑦ ᑲᓇᑕᒥ ᐃᒡᓗᒃᓴᑦ ᓴᓇᒐᓱᐊᕐᒪᑕ ᐊᑭᑐᓗᐊᙱᑦᑐᓂᒃ ᐃᒡᓗᓂ ᐊᓯᔾᔨᖅᐸᓪᓕᐊᓂᖃᐅᖅᑐᒥᒃ, 

ᐊᑐᕐᓗᑎᑦ ᐅᓪᓗᒥᓕᓴᕐᓂᒃ ᐊᑐᖅᑕᐅᓲᕐᓂᒃ ᓴᓇᑎᓪᓗᒋᑦ ᓲᕐᓗᒃ ᐃᒡᓗᒃᓴᓕᐅᕐᕕᒻᒥ ᑲᑎᖅᓱᕆᐊᓕᓐᓂᒃ ᓴᓇᓲᑦ, 

ᐊᒥᓱᓂᒃ ᕿᔪᖃᖅᑎᑦᑎᔪᓂᒃ, ᐊᒻᒪᓗ ᑲᑎᖅᓱᕆᐊᓖᑦ ᐃᓚᒃᓴᖏᑦ ᑐᓂᔭᐅᖃᑦᑕᕐᓗᑎᑦ ᓱᑲᓐᓂᖅᓴᐅᓕᖁᓪᓗᒍ 

ᐃᒡᓗᓕᐅᕐᓂᖏᑦ ᐊᒻᒪᓗ ᐊᑭᑭᓐᓂᖅᓴᐅᖁᓪᓗᒋᑦ. 

 

ᓄᓇᕗᑦ ᑐᙵᕕᒃ ᑎᒥᖓᑕ ᑲᒪᒋᔭᖃᕆᐊᕐᓂᖓ ᑖᒃᑯᑎᒎᓇᖅ ᐊᖏᕐᕋᑦᓴᓕᐅᓚᐅᖅᑕᑎᒍᑦ 

ᓇᓕᒧᓐᓂᖃᓪᓚᑦᑖᖅᑐᖅ ᑖᔅᓱᒧᖓ ᑎᓕᔭᐅᔾᔪᑎᒋᓯᒪᔭᖓᑎᒍᑦ. ᐱᓕᕆᖃᑎᒋᔭᐅᓪᓗᑎᑦ SIBS ᐋᖅᑭᒃᓱᕆᐊᓖᑦ 

ᐃᒡᓗᓕᐅᕈᓯᖓᓂᒃ ᐊᒻᒪᓗ ᐊᓯᖏᓐᓂᒃ ᐃᓄᓐᓄᑦ−ᓯᕗᒃᑲᖅᑖᖑᔪᑦ ᐱᓕᕆᕝᕕᐅᔪᑦ, ᓄᓇᕗᑦ ᑐᒥᕕᒃ ᑎᒥᖓ 

ᐅᐸᓗᖓᐃᖅᓯᒪᕗᖅ ᐊᔾᔨᒌᙱᑦᑐᓂᒃ ᐋᖅᑭᒍᑎᒃᓴᓕᐅᕐᓗᑎᑦ ᓈᒻᒪᑦᑐᓂᒃ ᐅᑭᐅᖅᑕᖅᑐᒧᑦ. 

$135 ᒥᓕᐊᓐ ᑮᓇᐅᔭᖏᑎᒍᑦ ᐃᓄᓐᓄᑦ−ᐊᐅᓚᑕᐅᔪᖅ ᑮᓇᐅᔭᖃᕐᕕᒃ, ᐃᓄᐃᑦ ᐊᐅᓚᑦᑎᔾᔪᓯᖓᓗ 

ᐊᑐᖅᑕᐅᓂᖓᒍᑦ, ᐊᒻᒪᓗ ᐱᓕᕆᖃᑎᒋᔭᐅᓕᖅᐸᓪᓕᐊᔪᑎᒍᑦ, ᓄᓇᕗᑦ ᑐᙵᕕᒃ ᑎᒥᖓ 

ᑕᑯᒃᓴᐅᑎᑦᑎᒍᓐᓇᖅᑐᑦ ᖃᓄᖅ ᒐᕙᒪᑐᖃᒃᑯᑦ ᑮᓇᐅᔭᑦ ᐊᑐᖅᑕᖏᑦ ᑕᒪᒃᑮᓐᓂᒃ ᑲᓇᑕᒥ 

ᑎᑭᓐᓇᓱᐊᖅᑕᖏᓐᓂᒃ ᐊᒻᒪᓗ ᐃᓄᓐᓄᑦ ᐃᓱᒪᓕᐅᕈᑎᒋᔭᐅᖃᑦᑕᕐᓂᖏᑦ ᑎᑭᑕᐅᓇᓱᐊᖅᑐᑦ ᑎᑭᑕᐅᔪᓐᓇᕐᒪᑕ. 

 

ᑕᒪᒃᑮᒃ, ᓴᓇᔭᐅᓂᖏᑦ ᑲᓇᑕᒥ ᐃᒡᓗᒃᓴᑦ, ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᖓ, ᐊᒻᒪᓗ 

ᐃᒡᓗᕗᑦ ᑯᐊᐳᕇᓴᓐ  

ᑭᒡᒐᖅᑐᐃᔪᑦ ᓄᑖᕐᒥᒃ ᓴᓇᔭᐅᓯᒪᓂᖓᓂᒃ ᐊᔾᔨᒌᙱᐸᓪᓕᐊᖑᓐᓇᕐᓂᖏᑦ, ᐃᓄᓐᓄᑦ ᓯᕗᒃᑲᖅᑖᖑᔪᑦ 

ᐃᒡᓗᓕᕆᓂᐅᔪᒥᒃ ᐊᐅᓚᑦᓯᓗᑎᑦ, ᑲᑎᓪᓗᒋᑦ ᖃᓄᖅᑑᕐᓂᖅ, ᓵᑕᐅᓯᒪᔪᓐᓇᕐᓂᖅ, ᐊᒻᒪᓗ ᓄᓇᓕᓐᓂ 

ᑎᑎᖅᑐᒐᐅᔭᖅᑕᐅᓯᒪᓂᖏᑦ ᓴᓇᔭᐅᖁᓪᓗᒋᑦ ᐃᒡᓗᐃᑦ ᐊᔾᔨᖃᕐᓗᒋᑦ ᐃᓄᐃᑦ ᐱᒻᒪᕆᒋᔭᖏᓐᓂᒃ ᐊᒻᒪᓗ 

ᐱᔪᒪᒐᔭᖅᑕᖏᓐᓂᒃ. 

ᓯᕗᒧᑦ ᑕᐅᑐᓐᓂᖅ 
ᓄᓇᕗᑦ ᑐᙵᕕᒃ ᑎᒥᖓᑕ ᓯᕗᓪᓕᐅᑎᑕᖓ ᐱᕈᖅᐸᓪᓕᐊᑎᑕᐅᓗᓂ ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ 

ᑮᓇᐅᔭᖃᕐᕕᖓ, ᐱᓕᕆᖃᑎᖃᕐᓂᖅᓴᐅᓕᕐᓗᑎᑦ, ᐊᒻᒪᓗ ᐊᓯᔾᔨᕈᓐᓇᕐᓗᒋᑦ ᐃᒡᓗᕗᑦ ᐃᖏᕐᕋᓂᖏᑦ 

ᐊᐅᓚᑦᓯᖁᓪᓗᒋᑦ ᒪᑭᒪᔪᓐᓇᖅᑐᒃᑯᑦ ᐊᑭᑐᓗᐊᙱᑦᑐᓂᒃ ᐃᒡᓗᖃᐅᖅᑎᑦᑎᓂᐊᕐᒪᑕ ᓄᓇᕗᓕᒫᕐᒥ. 

 

ᒪᕐᕈᐃᓕᖓᔪᒃᑯᑦ ᐋᖅᑭᒃᓯᒪᓂᖓᑎᒍᑦ: ᐃᒡᓗᕗᑦ ᓴᓇᔨᐅᔪᑦ ᐊᒻᒪᓗ ᐊᐅᓚᑦᓯᔨᐅᔪᑦ, ᐊᒻᒪᓗ ᑮᓇᐅᔭᖃᕐᕕᐅᔪᖅ 

ᑮᓇᐅᔭᖃᖅᑎᑦᑎᔨᐅᓪᓗᓂ ᐊᒻᒪᓗ ᐊᓯᔾᔨᖅᑕᓗᐊᕌᓗᒃᑕᐃᓕᑎᑦᑎᒍᑎ, ᐃᓄᐃᑦ ᒫᓐᓇ ᐃᑲᔫᑎᖃᓕᖅᑐᑦ 

ᐊᑐᕈᓐᓇᖅᑕᒥᓂᒃ ᐊᐅᓚᑦᑎᖁᓪᓗᒋᑦ ᐊᓯᔾᔨᕈᑕᐅᔪᓐᓇᖅᑐᒥᒃ, ᐊᖏᔪᓄᑦ ᐃᒡᓗᓕᐅᕐᓂᕐᒥᒃ 

ᐋᖅᑭᒍᑎᓕᐅᕈᓐᓇᖅᑐᒥᒃ ᐊᒻᒪᓗ ᐋᖅᑮᔪᓐᓇᖅᑐᒥᒃ ᓯᕗᓂᒃᓴᖏᑦ ᓄᓇᕗᑦ ᓄᓇᓕᖏᑦ ᑭᖑᕚᕆᔭᐅᓂᐊᖅᑐᓄᑦ 

ᐊᒥᓱᓄᑦ. 

 

 

ᐃᒡᓗᕗᑦ ᑯᐊᐳᕇᓴᓐ ᐊᒻᒪᓗ ᐃᓄᐃᑦ ᐃᒡᓗᓕᐅᖅᑕᐅᓂᖏᖕᓄᑦ ᑮᓇᐅᔭᖃᕐᕕᒃ ᐱᓕᕆᕝᕕᑐᐃᓐᓇᐅᙱᑦᑐᑦ, 

ᑎᑎᖅᑐᒐᐅᔭᐅᓯᒪᕗᑦ ᐱᕙᓪᓕᐊᓃᑦ ᒪᓕᑦᑐᒋᑦ ᐊᓯᔾᔨᕋᒃᓴᐅᓪᓗᑎᑦ ᐃᓄᐃᑦ ᒪᑭᒪᓂᖏᑎᒍᑦ, 

ᖃᐅᔨᒪᑦᑎᐊᖅᑎᑦᑎᒍᑎ ᐃᓄᐃᑦ ᓴᓇᔨᐅᓂᐊᕐᒪᑕ, ᓇᒻᒥᓂᖃᖅᑎᐅᓗᑎᑦ, ᐊᒻᒪᓗ ᓇᐅᑦᓯᑦᑐᖅᑎᐅᓪᓗᑎᑦ 

ᐊᖏᕐᕋᑦᑎᓐᓂ, ᓄᓇᓕᑦᑎᓐᓂ, ᐊᒻᒪᓗ ᓯᕗᓂᒃᓴᑦᑎᓐᓂ. 


